
అష్టావక్ర  ఉవాచ  ॥

యథాతథోపదేశేన  కృతార్థః  సత్త్వబుద్ధిమాన్  ।
ఆజీవమపి  జిజ్ఞాసుః  పరస్తత్ర  విముహ్యతి  ॥  15-1॥

మోక్షో  విషయవైరస్యం  బంధో  వైషయికో  రసః  ।
ఏతావదేవ  విజ్ఞానం  యథేచ్ఛసి  తథా  కురు  ॥  15-2॥

వాగ్మిప్రాజ్ఞామహోద్యోగం  జనం  మూకజడాలసమ్  ।
కరోతి  తత్త్వబోధోఽయమతస్త్యక్తో  బుభుక్షభిః  ॥  15-3
॥

న  త్వం  దేహో  న  తే  దేహో  భోక్తా  కర్తా  న  వా  భవాన్  ।
చిద్రూపోఽసి  సదా  సాక్షీ  నిరపేక్షః  సుఖం  చర  ॥  15-4॥

రాగద్వేషౌ  మనోధర్మౌ  న  మనస్తే  కదాచన  ।
నిర్వికల్పోఽసి  బోధాత్మా  నిర్వికారః  సుఖం  చర  ॥  15-
5॥

సర్వభూతేషు  చాత్మానం  సర్వభూతాని  చాత్మని  ।
విజ్ఞాయ  నిరహంకారో  నిర్మమస్త్వం  సుఖీ  భవ  ॥  15-6॥

విశ్వం  స్ఫురతి  యత్రేదం  తరంగా  ఇవ  సాగరే  ।
తత్త్వమేవ  న  సందేహశ్చిన్మూర్తే  విజ్వరో  భవ  ॥  15-7॥

శ్రద్ధస్వ  తాత  శ్రద్ధస్వ  నాత్ర  మోహం  కురుష్వ  భోః
।
జ్ఞానస్వరూపో  భగవానాత్మా  త్వం  ప్రకృతేః  పరః  ॥  15-8
॥

గుణైః  సంవేష్టితో  దేహస్తిష్ఠత్యాయాతి  యాతి  చ  ।
ఆత్మా  న  గంతా  నాగంతా  కిమేనమనుశోచసి  ॥  15-9॥

దేహస్తిష్ఠతు  కల్పాంతం  గచ్ఛత్వద్యైవ  వా  పునః  ।
క్వ  వృద్ధిః  క్వ  చ  వా  హానిస్తవ  చిన్మాత్రరూపిణః  ॥
15-10॥



త్వయ్యనంతమహాంభోధౌ  విశ్వవీచిః  స్వభావతః  ।
ఉదేతు  వాస్తమాయాతు  న  తే  వృద్ధిర్న  వా  క్షతిః  ॥  15-11
॥

తాత  చిన్మాత్రరూపోఽసి  న  తే  భిన్నమిదం  జగత్  ।
అతః  కస్య  కథం  కుత్ర  హేయోపాదేయకల్పనా  ॥  15-12॥

ఏకస్మిన్నవ్యయే  శాంతే  చిదాకాశేఽమలే  త్వయి  ।
కుతో  జన్మ  కుతో  కర్మ  కుతోఽహంకార  ఏవ  చ  ॥  15-13॥

యత్త్వం  పశ్యసి  తత్రైకస్త్వమేవ  ప్రతిభాససే  ।
కిం  పృథక్  భాసతే  స్వర్ణాత్  కటకాంగదనూపురమ్  ॥  15-14॥

అయం  సోఽహమయం  నాహం  విభాగమితి  సంత్యజ  ।
సర్వమాత్మేతి  నిశ్చిత్య  నిఃసంకల్పః  సుఖీ  భవ  ॥  15-15
॥

తవైవాజ్ఞానతో  విశ్వం  త్వమేకః  పరమార్థతః  ।
త్వత్తోఽన్యో  నాస్తి  సంసారీ  నాసంసారీ  చ  కశ్చన  ॥  15-
16॥

భ్రాంతిమాత్రమిదం  విశ్వం  న  కించిదితి  నిశ్చయీ  ।
నిర్వాసనః  స్ఫూర్తిమాత్రో  న  కించిదివ  శామ్యతి  ॥
15-17॥

ఏక  ఏవ  భవాంభోధావాసీదస్తి  భవిష్యతి  ।
న  తే  బంధోఽస్తి  మోక్షో  వా  కృతకృత్యః  సుఖం  చర  ॥  15-18॥

మా  సంకల్పవికల్పాభ్యాం  చిత్తం  క్షోభయ  చిన్మయ  ।
ఉపశామ్య  సుఖం  తిష్ఠ  స్వాత్మన్యానందవిగ్రహే  ॥  15-19
॥

త్యజైవ  ధ్యానం  సర్వత్ర  మా  కించిద్  హృది  ధారయ  ।
ఆత్మా  త్వం  ముక్త  ఏవాసి  కిం  విమృశ్య  కరిష్యసి  ॥  15-
20॥

